
Azərbaycanda rəsmi işləyənlərin sayı 31
mindən çox azalıb
Oktyabr 12, 2026

Azərbaycanda cəmi 240 min işsiz var?

Azərbaycanda muzdla çalışan işçilərin sayında aydan-aya azalma davam edir. Dövlət
Statistika Komitəsi (DSK) oktyabrın 12-də bildirib ki, bu il sentyabrın 1-i vəziyyətinə

ölkədə muzdla çalışan işçilərin sayı 1 milyon 776 min 800 nəfər olub. Onlardan 834.2

min nəfəri dövlət sektorunda, 942.6 min nəfəri isə qeyri-dövlət sektorunda fəaliyyət
göstərib.

Halbuki, avqustun 1-nə olan məlumata görə, onların sayı 1 milyon 781 min 100 nəfər
açıqlanmışdı. Həmin vaxt işçilərin 836.9 mini dövlət sektorunda, 944.2 mini isə qeyri-

dövlət sektorunda çalışırdı. Bu isə o deməkdir ki, təkcə avqust ayında ölkədə rəsmi

işləyənlərin sayı 5 minə yaxın azalıb.

2026-cı il yanvarın 1-də isə ölkə iqtisadiyyatında muzdla çalışan işçilərin sayı 1 milyon

808 min nəfər olmuşdu.

Aylıq hesabatların təhlili göstərir ki, bu ilin səkkiz ayında ölkədə rəsmi işçilərin sayı 31
mindən çox azalıb. Bu azalma əsasən dövlət sektorunda baş verib.

Xatırlatma

Son illər Azərbaycanda bir sıra dövlət qurumları ya ləğv edilir, ya da bir-biri ilə
birləşdirilir. Rəsmilər bu addımları idarəetmənin təkmilləşdirilməsi və xərclərin
optimallaşdırılması ilə izah edirlər. Müstəqil iqtisadçılar da hesab edirlər ki, hökumət
neft hasilatı azaldıqca, xərclərə qənaət siyasəti yürüdür. Son illər Azərbaycan Dövlət
Neft Şirkətinin (SOCAR) özündə də işçilərin sayı azalıb.

Buna baxmayaraq, hökumət ölkədə məşğul əhalinin sayının 5 milyondan çox olduğunu

bəyan edir. İnsanların bir qisminin qeyri-rəsmi fəaliyyət göstərdiyi bildirilir. Son illər
rəsmilər, bir qayda olaraq, "iqtisadiyyatın ağardılması"ndan danışsalar da, bu proses
muzdla çalışan işçilərin sayında özünü göstərmir; artım əvəzinə, əksinə, azalma
müşahidə olunur.

